
Ceist i gcomhair freagra ó bhéal O-000056/2021
ar an gCoimisiún
Riail 136
Younous Omarjee, Pascal Arimont, Raffaele Fitto, Constanze Krehl, Niklas Nienaß, Francesca 
Donato, Ondřej Knotek, Martina Michels
thar ceann an  Choiste um Fhorbairt Réigiúnach

Ábhar: Tuilte tubaisteacha san Eoraip i samhradh na bliana 2021

An 14 agus an 15 Iúil, bhí roinnt réigiún sa Bheilg agus sa Ghearmáin buailte go dona ag tuilte 
tubaisteacha, chomh maith le roinnt réigiún san Ísiltír, i Lucsamburg, san Ostair, san Iodáil agus sa 
Fhrainc, áiteanna nach raibh na tuilte chomh dian céanna. Fuair breis is 200 duine bás sna tuilte seo, 
easáitíodh go leor daoine, ba thromchúiseach an damáiste a rinneadh do mhaoin, agus b’uafásach 
iad na híomhánna de sciorrthaí talún, sráidbhailte agus cathracha scriosta, agus tithe a bhí go 
hiomlán scriosta. Tá léirscrios déanta ar na críocha a buaileadh , agus, fiú, tá athruithe ar an 
tírdhreach i roinnt réigiún. Tá gníomhaíocht eacnamaíoch agus acmhainní talmhaíochta buailte go 
dona.

Mar a luadh i dtuarascáil ón bParlaimint le déanaí maidir le Ciste Dlúthpháirtíochta an Aontais 
Eorpaigh, tá baol leanúnach eindéimneach ann anois go dtarlóidh tubaiste nádúrtha. Tiocfaidh méadú 
ar líon agus ar dhéine na dtubaistí nádúrtha sna blianta amach romhainn mar gheall ar an athrú 
aeráide atá ag tarlú cheana. Agus ní mór do AE a ionstraimí dlúthpháirtíochta a neartú chun aghaidh 
a thabhairt ar na fadhbanna sin.

Sa chomhthéacs seo:

1. Ar iarr an Bheilg agus an Ghearmáin tacaíocht ó Chiste Dlúthpháirtíochta an Aontais Eorpaigh, 
agus an bhfuil gach beart is gá déanta ag an gCoimisiún chun an damáiste a mheas agus chun 
tacaíocht a shlógadh chomh tapa agus is féidir d’fhonn cabhrú le húdaráis náisiúnta agus 
réigiúnacha na Beilge agus na Gearmáine atá bainteach le hoibreacha fóirithinte i ndiaidh na 
tubaiste?

2. Ar iarr an Bheilg agus an Ghearmáin cúnamh ón Lárionad Comhordúcháin Práinnfhreagartha? 
Conas a cuireadh an Sásra Aontais um Chosaint Shibhialta i bhfeidhm? Agus an bhfuil ár 
bPráinnfhreagairt Eorpach curtha in oiriúint d’fhíorthubaistí a tharlaíonn go tobann?

3. Cad iad na ceachtanna ar cheart a bhaint as na tuilte seo amach anseo? An bhfuil mapáil 
Eorpach againn ar earnálacha agus críocha a ndéanfaidh an t-athrú aeráide difear dóibh? Conas 
a bheartaíonn an Coimisiún aghaidh a thabhairt ar an gceist maidir le hoiriúnú don athrú aeráide 
do na críocha is mó atá i mbaol le linn na clárthréimhse seo? Conas a chuirfear an cheist seo 
san áireamh sna comhaontuithe comhpháirtíochta agus sna cláir agus cistí comhtháthaithe uile? 
An measann an Coimisiún go bhfuil gá le ciste nua a thabhairt isteach chun aghaidh a thabhairt 
ar thionchair an athraithe aeráide?

